
ՀՀ կառավարության  

 N               -Ն որոշման

ԿԱՐԳ
      ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿՈՂՄԻՑ ԱՐՏԱՔԻՆ ԱՌԵՎՏՐԻ ԴԵՊՔՈՒՄ ՍԱՀՄԱՆԱՓԱԿՈՒՄՆԵՐԻ ԵՆԹԱԿԱ  ՄՇԱԿՈՒԹԱՅԻՆ ԱՐԺԵՔՆԵՐԻ ԱՐՏԱՀԱՆՄԱՆ ԼԻՑԵՆԶԻԱՅԻ, ԻՆՉՊԵՍ ՆԱԵՎ ԱՐՏԱՀԱՆՄԱՆ ԵԶՐԱԿԱՑՈՒԹՅԱՆ (ԹՈՒՅԼԱՏՐՈՂ ՓԱՍՏԱԹՂԹԻ) ՏՐԱՄԱԴՐՄԱՆ 
I. Ընդհանուր դրույթներ

1. Սույն կարգով կարգավորվում են արտաքին առևտրային նպատակով մշա​կու​թային ար​ժեք​ների արտա​հանման լիցենզիաների, ինչպես նաև արտահանման թույլ​տվությունների տրա​մադրման գործ​ըն​թացների հետ կապված հարա​բերու​թյուն​​ները, որոնց նկատմամբ երրորդ երկրների հետ առևտրի դեպքում կիրառվում են ոչ սակա​գնային կար​գա​վորման մի​ջոցները: 

2. Սույն կարգով իրավաբանական և ֆիզիկական անձանց (այսուհետ` հայ​տա​տու) տրա​մադրվում են մշա​կութային արժեքների արտահանման լի​ցեն​զիա (այսու​հետ` լիցենզիա) և (կամ) եզրակացություն (թույլատրող փաստաթուղթ) (այսուհետ` եզ​րա​կացություն):
3. Լիցենզիան առևտրի նպատակով սահմանված քանա​կով մշա​կութային ար​ժեք​ների արտահանումն իրա​կանացնելու իրավունքը հավաստող մեկանգամյա օգտա​գործման փաստա​թուղթ է: 
4. Եզրակացությունը համերգահյուրախաղային, մշակու​թա​ցուցա​դրա​կան, գի​տա​​​​​լաբո​րատոր հետազոտման, վերականգնման, դատական, անձնա​կան օգտա​գործ​​​ման ու այլ նպատակով որոշակի քանա​կով մշա​կութային արժեքների արտա​հանման և (կամ) ժամա​նակա​վոր ար​տա​​հանման իրավունքը հավաստող փաս​տա​թուղթ է:
5. Մշա​կութային ար​ժեք​ների արտահանման լիցենզիա, լիցենզիայի կրկնօրի​նակ, եզրակացություն և եզրակացության կրկնօրի​նակ տրամադրելու (ձևակեր​պե​լու) հա​մար գանձ​վում է պետական տուրք՝ Հայաստանի Հանրապետության օրենքով նա​խատեսված կար​գով և չափով։
6. Մշա​կութային ար​ժեք​ների արտահանման լիցենզիա​ն ու եզրակա​ցությունը տրա​​մադրում է Հայաստանի Հանրա​պետու​թյան մշակույթի նախա​րա​րության աշ​խա​​​տակազմի առանձնացված ստորաբաժանումը (այսու​հետ` ստորաբաժանում):
7. Մշա​կութային ար​ժեք​ների արտահանման լիցենզիա​ն ու եզրակացությունը տրա​մադրվում է հայտատուի հայտի հիման վրա` եռօրյա ժամկետում, եթե դրանում նշված մշա​կու​թային ար​ժեք​ներն արտա​հանելու համար պա​հանջ​վում է  լիցեն​զիա​ և (կամ) եզրակացություն:
8. Լիցենզիայի գործողության ժամկետը չի կարող գերազանցել մեկ տարին, իսկ եզրակացությանը սահմանափակվում է այն օրացու​ցային տարով, որում տրա​մա​դրվել է։
9. Լիցենզիա և (կամ) եզրակացություն ստանալու հայտը կարող է ներ​կա​յացնել հայ​տատուն` անձամբ կամ նրա կողմից լիազորված անձը:
10.  Լիցենզիա ստանալու համար հայտին կից պետք է ներկայացնել Հայաստանի Հանրապետության կառավարության 2014 թվա​​կանի դեկ​տեմբերի 25-ի N 1524-Ն որոշմամբ հաստատված N 4 հավելվածի 12-րդ կետով, իսկ եզրակացության համար` 25-րդ կետով պահանջվող փաստաթղթերն ու տվյալները, ինչպես նաև արտահան​ման համար հայտագրված մշակութային արժեքի փոր​ձա​գի​տա​կան եզրակացության բնօրինակն ու պատճենը և 10 x 15 սմ չափսի 2 օրինակ գունա​վոր լու​սա​նկարը (տա​ր​անցիկ փոխադրման դեպքում՝ 3-ը):

11. Հայտն ու կից փաստաթղթերը կարելի է ներկայացնել նաև էլեկտրոնային եղանակով (էլեկտրոնային համակարգի առկայության դեպքում):

12.  Լիցենզիան և եզրակացությունը 3-օրյա ժամկետում չեն տրամադրվում, եթե` 

1) ներկայացված փաստաթղթերը թերի են կամ դրանցում առկա են ակնհայտ կեղծ կամ խեղաթյուրված տեղեկություններ,

2) մեկ կամ մի քանի փաս​տաթղթերի գործողությունը դադարեցված է կամ կա​սեց​ված:

13.  Եթե ստորաբաժանումը հայտի քննարկման արդյունքում պարզում է, որ հայ​տագրված մշակութային արժեքներն առկա են հափշտակված, կորած, գողաց​ված մշա​կութային առարկաների շտե​մա​րանում, ապա այդ մասին գրավոր տեղեկացվում է համապատասխան իրավապահ մար​միններին և դրանց արտահանման լիցենզիա​ների և (կամ) եզրակացությունների տրամադրման գործընթացը կասեցվում է` մինչ համապատասխան որոշում ստա​նալը:

14.  Մշակութային արժեքների արտահանման լիցենզիաներն ու եզրակացու​թյուն​ները տրամադրվում են միայն հայտատուի կողմից պետական տուրք վճա​րելուց և վճարման անդորրագրի պատ​ճենը կամ պետական վճարումների էլեկտրո​նային հա​մակարգի կողմից գեներաց​ված ան​դոր​րագիրը կամ դրա 20 նի​շա​նոց ծած​կա​գիրը ստորաբաժանում ներկայացնելուց հետո:
15.  Լիցենզիան և եզրակացությունը ստորագրելու իրավունք ունեն ստորա​բա​ժան​ման պետը և պետի տեղակալը:
16.  Տրամադրված լիցենզիաների և եզրակացությունների մեջ փոփոխություններ չեն կարող կատար​վել, այդ թվում՝ տեխնիկական բնույթի: Դրանք չեն կարող վերա​ձևակերպվել այլ ան​ձանց անունով։ Չի թույլատրվում նաև փոփոխություններ կատա​րել դրանց կից մյուս փաս​տաթղթերում: 

17.  Լիցենզիայի և (կամ) եզրակացության կորստի դեպքում, հայտատուի գրավոր դի​մումի հիման վրա և Հայաստանի Հանրապետության օրենքով նախատեսված կար​​գով ու չափով, պե​տա​կան տուրքը վճարելուց հետո, ստորաբաժանումը հայ​տա​տուին տրամադրում է բնօրի​նակի նման ձևակեր​պ​վող և «Կրկնօրի​նակ» նշա​գրում ունեցող լիցենզիայի և (կամ) եզրակացության կրկնօրինակ։ Կրկնօրի​նակները տրա​մադրվում են դիմումը ներկայացնելու օրվանից՝ մեկ աշխատան​քային օրվա ըն​թացքում։

18.  Ստորաբաժանումը վարում է տրամադրված լիցենզիաների և եզրակացու​թյունների տվյալների էլեկտրոնային շտեմարան, որի  տվյալները կարող են տրա​մա​​դրվել միայն Հայաստանի Հանրապետության պետական և Հայաստանի Հանրա​պե​տու​​թյան միջազգային պայմանագրերով ստանձնած պարտավորու​թյուն​ների շրջա​նակ​​ներում` դրանք ստանալու իրավունք ունեցող մարմիններին։ 
II. Լիցենզիաների տրամադրման կարգը
19.  Ստորաբաժանումը, ընդունված հայտի և կից փաստաթղթերի հիման վրա, մեկ աշխատանքային օրվա ընթացքում իրականացնում է հայտագրված առար​կայի տվյալ​ների համեմատական ստուգում և հափշտակված, կորած, գողացված մշա​կութային առարկաների շտեմարանում դրանց բացակայության դեպքում` կազմում է դրանք գողացված չլինելու մասին տեղեկանք: 

20.  Հայտատուի հայտի, կից ներկայացված փաստաթղթերի և մշակութային ար​ժեքը գողացված չլինելու մասին տեղեկանքի հիման վրա մեկ աշխատանքային օրվա ընթացքում քննարկվում և նախապատրաստվում է առարկան մշակութային արժեք համարելու և լիցենզիայով կամ առանց դրա արտա​հանելու վերա​բեր​յալ որոշումը:  
21.  Քննարկման արդյունքում կայացված որոշումը ներկայացվում է ստորաբա​ժանման պետի կամ պետի տեղակալի  հաստատմանը: 

22.  Ստորաբաժանման պետի կամ պետի տեղակալի  կողմից առարկան առանց  լիցենզիայի արտահանելու մասին որոշման կայացման դեպքում` օրենքով սահ​ման​ված կարգով մեկ աշխատանքային օրվա ընթացքում նախապատ​րաստվում և տրվում է առարկան առանց լիցենզիայի արտահանելու թույլտվու​թյուն, իսկ լիցեն​զիա​յով արտահանվող մշա​կու​թային արժեք լինելու մասին որոշման կայացման դեպ​քում` երեք աշխատանքային օրվա ընթացքում նախապատ​րաստվում և տրվում է մշա​կութային արժեքի արտահանման լիցենզիա:

23.  Հայտատուն լիցեն​զիայի հետ ստա​նում է նաև մշակութային արժեքի փոր​ձա​գի​տական եզրակա​ցության բնօրինակը և մշա​կութային արժեքի լուսանկարը՝ շրջերե​սին մշակութային արժեքի տվյալների (ար​ժե​քի անվանումը կամ վերնագիրը, հեղինակը, ստեղծման ժամա​նակը, ստեղծման վայրը, նյութը, քանակը (բաղկա​ցու​ցիչ մասերը), չափերը (քաշը), վիճակը) վավե​րաց​մամբ:

24.  Լիցենզիան վավերական է, եթե դրա վրա կա ստորաբաժանման կլոր կնիքը և պետի կամ տեղակալի ստորագրու​թյունը:

25.  Լիցենզիային կցվող լուսանկարը վավերական է, եթե դրա վրա կա «Թույ​լատրվում է արտահանել» դրոշմակնիքը՝ ստորաբաժանման պետի կամ տեղակալի ստորագրությամբ:

26.  Մեկ լիցենզիայով կարելի է արտահանել մեկ և մեկից ավելի տարբեր մշակութային արժեքներ` համաձայն հայտի:

27.  Մեկից ավելի մշակութային արժեքների արտահանման դեպքում լիցենզիա​յին կցվում է հավելված՝ սույն կարգի 23-րդ կե​տում նշված մշա​կութային արժեքի տվյալ​ներով: Հավելվածը վավերական է, եթե դրա վրա կա «Թույլատրվում է արտա​հանել» դրոշմակնիքը և ստո​րաբա​ժանման պետի կամ տեղակալի ստորագրությունը:

28.  Հայտատուն լիցենզիայի պատճենի վրա ստորագրում է՝ փաստելով դրա բնօրինակի ստանալը:

29. Նախ​​քան մշակութային արժեքների մաքսային հայտարարագրումը` հայտա​տուն լիցեն​զիայի բնօրինակը ներկայացնում է համապատասխան մաքսային մար​մին, ով լիցեն​զիան հսկողության տակ վերցնելով, հայտատուին է տալիս դրա պատ​ճենը՝ այն հսկո​​​ղու​թյան տակ վերցնելու մասին մաքսային մարմնի կողմից կատար​ված նշումով:

30. Լիցենզիայի գործողությունը կասեցվում է և վերականգնվում Հայաստանի Հանրապետության կառավարության 2014 թվա​​կանի դեկ​տեմբերի 25-ի N 1524-Ն որոշմամբ հաստատված N 4 հավելվածի 18-20-րդ կետերով նախատեսված կարգով:
31.  Լիցենզիան հսկողությունից հանելու մասին տեղեկությունը ստորաբաժա​նումը կցում է  էլեկտրոնային շտեմարանում առկա տվյալ լիցենզիայի գործին, որը հա​​սա​նելի է հայտատուին, իսկ հայտատուի դիմումի դեպքում` երեք աշխատան​քային օրվա ընթացքում նրան տալիս է նաև թղթային տարբերակով տեղեկանք:

32.  Մաքսային մարմինները լիցենզիաների կատարման վերաբերյալ տեղե​կու​թյուն​ները էլեկտրոնային եղանակով ներկայացնում են անմիջապես լիազոր մարմ​նին` երեք ամիսը մեկ անգամ։ 
III. Եզրակացությունների տրամադրման կարգը
33.  Պետական սեփականություն համարվող` պետական կամ այլ պահոցներում մշտապես պահպանվող, պետական սեփականություն չհամարվող` պահպանական ցուցակում գրանցված կամ գրանցման ենթակա մշակութային արժեքների, ինչպես նաև մշակութային արժեքների պահպանական ցուցակում չգրանցված կամ գրանց​ման ոչ ենթակա մշակութային արժեքների ժամանակավոր արտահանումն իրակա​նաց​վում է եզրա​կա​ցու​թյամբ` Հայաստանի Հանրապետության մաք​սա​յին օրենս​դրու​թյամբ սահմանված կարգով: Նույն կարգով իրականացվում է նաև մշակութային արժեքների պահպանական ցուցակում չգրանցված կամ գրանց​ման ոչ ենթակա մշակութային արժեքների արտահանումը:
34.  Հայտատուն պետական սեփականություն համարվող պետական կամ այլ պա​​հոցներում մշտապես պահպանվող մշակութային արժեքների ժամանակավոր ար​տա​հանման եզրա​կա​ցություն ստանալու համար հայտին կցում է «Մշակութային արժեքների արտահանման և ներմուծման մասին» Հայաստանի Հանրապետության օրենքի 13-րդ հոդվածով պահանջվող փաստա​թղթերը:

35.  Ստորաբաժանումը հաշվառում է պետական սեփականություն համարվող` պե​տական կամ այլ պահոցներում մշտապես պահպանվող, պետական սեփակա​նու​թյուն չհամարվող` պահ​պա​նական ցուցակում գրանցված կամ գրանցման ենթա​կա մշակութային արժեք​ները, ինչպես նաև միջոցներ ձեռնարկում սահմանված ժամկե​տում չվերադարձված մշակութային արժեքների հետբերման նպատակով:

36.  Մշակութային արժեքների արտա​հանման և ժամանակավոր արտա​հանման եզրակացու​թյունները տրամադրվում են լիցենզիայի ձևակերպման կարգով` ապահո​վելով սույն կարգի 19-22-րդ և 27-28-րդ կետերով նախատեսված գործընթացները: 
37.  Հայտատուի ցանկությամբ` նվագարանի փորձագիտական եզրակացության բնօրինակի հիման վրա, ստորաբաժանումը տալիս է նաև «Նվագարանի վկա​յա​կան»` լու​սա​նկարով, որը վավերական է, եթե լուսանկարի վրա առկա է ստորաբա​ժանման կլոր կնիքը:

38.  Նվագարանի վկայականի ձևը և տալու կարգը սահմանում է լիազորված պետական մարմինը:

39.  Նվագարանի վկայականը տրամադրվում է հայտն ընդունվելուց հետո հինգ, իսկ  կրկնօրինակը` երեք աշ​խատանքային օրվա ընթացքում:

40.  Նախքան մշակութային արժեքների մաքսային հայտարարագրումը՝ հայ​տա​տուն եզրակացության բնօրինակը ներկայացնում է համա​պա​​տասխան մաքսային մարմին, ով եզրա​կացությունը հսկողության տակ վերցնելով, հայտատուին տալիս է դրա պատճենը՝ այն հսկողության տակ վերցնելու մասին մաքսային մարմնի կողմից կատարված նշումով:

